
Is-Saltna ta’ Kristu                        

Is-16-il Ħadd fi Żmien Ordinarju                                                                  18 ta’ Lulju 2014                                                      
Is-Saltna t'Alla hija l-qofol tal-predikazzjoni ta' Kristu l-Mulej.

San Mattew f'Kapitlu 13 (li qrajna siltiet minnu llum) ġabar għadd ta' parabboli li Kristu għaddilna dwar is-Saltna Tiegħu fid-dinja.

1.0
Fil-parabbola tal-Qamħ u s-sikrana ninnutaw il-kuntrast kbir bejn is-sabar t'Alla u n-nuqqas ta' sabar u stennija tal-qaddejja ta' sid il-għalqa.  "Qaċċat is-sikrana," qaluli l-qaddejja.

1.1
Kristu jagħraf il-ħażen għaliex daq il-konsegwenzi tal-ħażen f'ħajtu u miet vittma tal-ħażen tal-bnedmin, iżda minkejja l-ħażen (taħt forom differenti):

· korruzzjoni, 

· esplojtazzjoni, 

· tniġġis tal-ambjent, 

· qerq, 

· inġustizzji, 

· l-abbuż tal-minorenni

is-Saltna t'Alla tikber bħaż-żerriegħa tal-mustarda.  Min hu tajjeb għandu jġib ruħu bħal ħmira fl-għaġna.  Il-perfezzjoni tas-Saltna tintlaħaq biss meta jasal il-ħsad fl-Aħħar Jum.

2.0
Minn dawn il-parabboli tas-Saltna t'Alla nitgħallmu illi:
· Il-ħażen jeżisti tassew u sar jidher aktar bil-miftuħ u qed jinfirex aktar malajr;

· Il-ħażen huwa nuqqas u diżordni u għaldaqstant ma nistgħux naċċettawh u ngħixuh daqs li kieku qed nagħmlu xi ħaġa normali;

· Irridu nagħmlu distinzjoni bejn il-ħażen fih nnifsu u l-bniedem li jitħażżen u jifrex il-ħażen.  Il-ħażen irridu nikkumbattuh u insemmuh b'ismu iżda l-midneb jibqa' dejjem proxxmu illi, bil-għajnuna t'Alla, jista' jbiddel ħajtu.
· Alla nnifsu, li waħdu biss jista' tabilħaqq jiġġudika, juri ħniena, mogħdrija u sabar mal-midinbin u ma jgħejja qatt jaħfer;
· Bħala ulied id-dawl irridu nkunu aħna illi nixgħelu l-musbieħ (tal-fidi) tagħna u mhux nisħtu d-dlam.
· Il-missjoni tal-Knisja fid-dinja tallum mhijiex li twaqqaf mill-ġdid l-Inkwiżizzjoni, li taħraq l-eretiċi, u torganizza l-kruċjati.  Dawk kienu paġni koroh fl-istorja tal-Knisja.
· Kristu mhuwiex ħabib tal-ħażen.  Il-ħażen jikkundannah iżda qatt ma tbiegħed mill-midneb.
· L-imġieba tiegħu lejn min ma jaqbilx miegħu u mat-tagħlim tiegħu qatt ma kienet esklusiva.
3.0
Nitolbu lil Mulej Ġesù jagħtina l-grazzja illi nitbegħdu mill-ħażen iżda ma nwarrbux jew inċekknu lill-midneb għaliex f’kull bniedem hemm iż-żerriegħa tal-qawmien u għaliex kull bniedem huwa xbieha t'Alla, u jista' jinbidel.

3.1
Ejjew nibdew minna nfusna u mill-familji tagħna: nuru aktar kalma, mogħdrija, sabar u maħfra ma' min jitbiegħed minn Alla jew mill-Knisja tiegħu.

